
O‘QITUVCHINING O‘Z DARSINI 
TAHLIL QILISHI: TAJRIBA VA 

AMALIYOT

Djuraboyev Maqsudbek Karimbek o‘g‘li 
Andijon davlat universiteti

Kompyuter injiniringi kafedrasi katta o‘qituvchisi

Annotatsiya: Ushbu maqolada o‘qituvchining pedagogik faoliyati, darsning ta’limni tashkil etishdagi asosiy shakl ekani, 
o‘z-o‘zini tahlil qilish orqali o‘qituvchining faoliyat samaradorligini oshirish yo‘llari hamda o‘qituvchi tomonidan darsni tahlil 
qilishning “to‘liq” shakli haqida fikr yuritiladi. Shuningdek, darsning mohiyati, undagi uslubiy va texnologik yondashuvlar 
pedagogik nuqtai nazardan ko‘rib chiqiladi.

Kalit so‘zlar: o‘qituvchi, pedagogik faoliyat, o‘quvchi, dars, o‘qitish vositalari, metod, uslub, didaktika, pedagogik mahorat, 
pedagogik texnologiya, o‘z-o‘zini tahlil qilish.
Abstract: This article examines the pedagogical activity of the teacher, the lesson as the main form of organizing the 
educational process, and self-analysis as a means of improving the effectiveness of the teacher’s professional activity. 
Particular attention is given to the content, methodological, and technological aspects of the lesson, as well as to the 
characteristics of the “complete” form of lesson analysis carried out by the teacher.

Key words: teacher, pedagogical activity, student, lesson, teaching aids, method, style, didactics, pedagogical skill, 
pedagogical technology, self-analysis.
Аннотация: В данной статье рассматриваются педагогическая деятельность учителя, урок как основная форма 
организации учебного процесса, а также самоанализ как средство повышения эффективности профессиональной 
деятельности преподавателя. Особое внимание уделяется вопросам содержания, методических и технологиче-
ских аспектов урока, а также характеристике “полной” формы анализа собственного урока учителем.

Ключевые слова: учитель, педагогическая деятельность, ученик, урок, средства обучения, метод, стиль, дидак-
тика, педагогическое мастерство, педагогическая технология, самоанализ.

KIRISH
Dars – ta’lim jarayonining mantiqan to‘liq va ajralmas qismi hisoblanadi. U o‘zaro murakkab ta’sirga ega 

bo‘lgan ta’lim jarayonining asosiy elementlarini o‘z ichiga oladi: maqsadlar, vazifalar, mazmun, usullar, vosi-
talar, shakllar, o‘qituvchi va talabaning o‘zaro bog‘liq faoliyati. Shu bilan birga, “dars – o‘qitishni tashkil etish-
ning o‘zgarmas shakli emas. O‘quv amaliyoti va pedagogik tafakkur doimo darsni takomillashtirish yo‘llarini 
izlaydi” [1]. Dars, bir tomondan, o‘qitishning psixologik-pedagogik tamoyillariga, ikkinchi tomondan, ta’lim stan
dartlariga asoslangan o‘qituvchi ijodkorligining ifodasidir.

Ta’limning maqsadi va mazmuni o‘zgarib boradi, o‘qitishning yangi metodlari, vositalari hamda texnologi-
yalari yuzaga keladi, biroq dars hanuzgacha ta’limning asosiy shakli bo‘lib qolmoqda. “O‘qituvchi umri davo-
mida o‘rtacha 25 mingdan ortiq dars beradi, o‘quvchi esa 10 mingdan ortiq darsda ishtirok etadi. O‘quvchi 
uchun eng muhim bo‘lgan hamma narsa aynan sinfda sodir bo‘ladi” [2].

Darsning oqilona tuzilishi quyidagi omillar bilan ta’minlanadi:

•	 ta’lim, tarbiya va rivojlanish vazifalarini kompleks rejalashtirish;

•	 dars mazmuni va mavzusidagi asosiy, muhim aspektlarni ajratib ko‘rsatish;

•	 takrorlash, yangi ma’lumotlarni o‘rganish, uy vazifalarini mustahkamlash uchun material va vaqtning 
tegishli ketma-ketligini hamda miqdorini aniqlash;

•	 ratsional usullar, uslublar va o‘qitish vositalarini tanlash;

•	 o‘quvchilarga tabaqalashtirilgan va individual yondashuvni qo‘llash;

•	 ta’lim olish uchun zarur o‘quv va moddiy sharoitlarni yaratish;

•	 o‘quvchilarning kognitiv faolligini ta’minlash [3].

TADQIQOT METODOLOGIYASI
Ma’lumki, o‘qituvchi o‘z faoliyatini, avvalo, faoliyatining asosi bo‘lgan o‘quv mashg‘ulotlarini muntazam 

ravishda tahlil qilib borishi lozim. Har bir o‘qituvchi o‘z darsidan qoniqsa, o‘quvchilar ham berilayotgan bilimdan 
qoniqish hosil qilayotganini his etadi. “O‘qituvchi tomonidan o‘z darsini tahlil qilish – o‘tayotgan darsning tarkibiy 
qismlariga, uning mohiyati va vazifalariga chuqur kirib borish, o‘z faoliyatining yakunini ko‘ra bilish, erishilgan 
natijalarni o‘quvchilarning muvaffaqiyati va rivojlanish darajasi bilan taqqoslash orqali o‘z-o‘zini baholashdir” [4].

Demak, o‘z-o‘zini tahlil qilish – bu insonning o‘zini o‘rganishi, ichki dunyosini bilishga intilishi, ruhiy holati-
ning chuqur qatlamlarini anglashga bo‘lgan urinishidir. O‘zgalarni yaxshiroq tushunish uchun, eng avvalo, inson 
o‘zligini bilishi, o‘z motivlari, qarashlari, his-tuyg‘ulari va tashqi voqelikka munosabatini anglashi zarur.

“Odatda o‘z-o‘zini tahlil qilish yoki o‘z-o‘zini tekshirish deb ataladigan jarayon mulohaza yoki introspekt-
siyaga o‘xshaydi, chunki har ikki holatda ham subyektning fikri o‘ziga qaratilgan bo‘ladi. Biroq bu jarayonlar 
hech qachon o‘z-o‘zini anglashning obyektiv usuliga aylanmaydi, chunki inson fikrlari doimo boshqa fikrlar va 
munosabatlar bilan uyg‘unlashgan bo‘ladi” [5].

O‘quv jarayonining muvaffaqiyati, sur’ati va rivojlanish yo‘nalishi ko‘p jihatdan o‘qituvchining o‘quv faoli-
yatini to‘g‘ri tashkil etishiga, taqdim etilayotgan axborotning o‘quvchi tomonidan tushunarli qabul qilinishi, uni 
qayta ishlashi va kundalik hayotda amaliy qo‘llay olishiga bog‘liq.

O‘qituvchining o‘z darsini tahlil qilishiga quyidagi talablar mavjud:
•	 mavzudan kelib chiqib, maqsad va vazifalarni to‘g‘ri belgilash;
•	 didaktik, psixologik, metodik hamda huquqiy-me’yoriy talablarni bilish;
•	 darsni tahlil qilish uchun zarur ko‘rsatkich va pozitsiyalarni ajratib baholash qobiliyatiga ega bo‘lish;
•	 o‘quvchilarning individual xususiyatlarini hisobga olish;
•	 dars rejasining asoslanganligi, uning turi, tuzilishi, mazmuni, usuli va vositalari;
•	 sinfda bajariladigan topshiriqlarni psixologik-pedagogik jihatdan baholay olish;
•	 darsning turli bosqichlarida o‘quvchilarning mustaqil fikrlash darajasini baholash;
•	 rejalashtirilgan vazifalarning bajarilishini aniqlash;
•	 darsdagi harakat va faktlarning pedagogik maqsadlarga muvofiqligini tahlil qilish;
•	 dars bosqichlari o‘rtasidagi mantiqiy bog‘liqlikni aniqlash va baholash;
•	 darsdan (yoki uning alohida bosqichlaridan) qoniqish darajasi;
•	 aniqlangan kamchiliklarni bartaraf etish bo‘yicha chora-tadbirlarni belgilash [6].

Zamonaviy dars, eng avvalo, o‘quvchi shaxsini har tomonlama kamol toptirish, uning faol aqliy o‘sishi, 
chuqur va mazmunli bilimlarni egallashi, axloqiy tamoyillarni shakllantirish uchun barcha mavjud imkoniyat-
lardan samarali foydalanishga yo‘naltirilgan. Dars samaradorligini oshirishning ayrim muhim jihatlari quyidagi-
lardan iborat:
•	 o‘quv jarayonini optimallashtirish (o‘quvchilarning individual xususiyatlari va imkoniyatlarini hisobga olgan 

holda ta’lim bosqichlarida samarali variantni tanlash);
•	 o‘quvchilarning kognitiv qiziqishlarini rag‘batlantirish;
•	 faollashtiruvchi metodlar va ta’lim vositalaridan foydalanish;
•	 tezkor qayta aloqani yo‘lga qo‘yish;
•	 o‘qituvchi va o‘quvchi o‘rtasida hamkorlikka asoslangan sog‘lom psixologik muhitni shakllantirish.

O‘qituvchining o‘z darsini tahlil qilishining quyidagi shakllari mavjud:
1.	 To‘liq shakl – dars jarayonini tashkil etish sifati, metodik yondashuvlar va o‘qituvchilik tajribasini har tomon-

lama tahlil qilishga yo‘naltiriladi (o‘quv yili davomida 1 yoki, eng ko‘pida, 2 marta).
2.	 Qisqa shakl – alohida mavzu doirasida qo‘yilgan maqsad va erishilgan natijalarni o‘zaro bog‘liqlikda tahlil 

etishni nazarda tutadi (har chorakda 1 marta).
3.	 Aspektli shakl – darsda qo‘llangan yoki rejalashtirilgan yondashuv (metod)ning samaradorligini chuqur 

tahlil qilishga qaratiladi (zaruratga qarab) [7].

Quyida o‘z darsini tahlil qilishning “to‘liq” shakli uchun namuna keltiriladi (mualliflik yondashuvi asosida):

1-jadval: O‘qituvchining o‘z darsini o‘zi tahlil varaqasi

1. Darsni rejalashtirishda qanday 
talabalarni inobatga oldim?

□	dasturga muvofiqligi, amaliy va nazariy materialning nisbati

□	dars bosqichlari orasidagi “mantiqiy bog‘lanish” mavjudligi

□	o‘tilgan mavzu bilan bog‘liqligi

□	keyingi dars uchun yo‘naltiruvchi xususiyatga egaligi

□	darsning o‘qitish usullari, ta’lim tamoyillarini tanlashga qo‘yiladigan talablarga 
mosligi

□	dars davomida o‘qituvchi faoliyatining turlari va uni qay nisbatda (nutq faoliyati, 
tinglash, yozish, o‘quvchilarga yordam berish, sinfni boshqarish va b.,) amalga 
oshirilganini inobatga olish

□	dars bosqichlariga ko‘ra vaqtni taqsimlashning maqsadga muvofiqligi

□	o‘quvchilarning tartib va ​​ongli intizomga rioya etishini inobatga olish

2. Yangi mavzuni bayon etishda 
nimalarga ahamiyat berdim 
va qanday o‘qitish usullari 
kombinatsiyasidan foydalandim?

□	yangi tushunchalarni shakllantirish (mavzu bo‘yicha yangi tushunchalar 
aniqlaganligi, bu tushunchalar o‘quvchilar uchun haqiqatdan ham yangilikmi)

□	munozarali vaziyatni hosil qilish (o‘qituvchi yangi mavzu bo‘yicha turli nuqtai 
nazarlar bilan qanday ishladi)

□	yangi materialni sifatli o‘zlashtirilishi

□	o‘qituvchining pedagogik texnikasi: nutq tezligi, diksiya, bayonning emotsionalligi, 
maxsus atamalardan foydalanishning to‘g‘riligi, shaxslararo muloqot ko‘nikmalari, 
o‘quvchilarga ta’sir etish usullari

□	dars mazmunining hayot bilan bog‘lanishi, materialning kasbiy yo‘nalishi

□	ijodiy fikrlashni rivojlantirish uchun texnik vositalar, ko‘rgazmali qurollardan 
foydalanish 

3. Darsning psixologik jihatlarini 
inobatga oldimmi?

□	o‘quvchilarning dars boshlanishidan oldingi va davomidagi psixologik holati 
(darsga tayyorgarligi, yaxshi kayfiyat, tushkunlik va uning sabablari, darsda 
bo‘layotgan voqealarga emotsional munosabat)

□	darsning turli bosqichlarida diqqatni jalb qilish, uning barqarorligini saqlash 
usullari, chalg‘ish holatlari, uning sabablari, ixtiyoriy va ixtiyorsiz diqqat nisbati

□	dars davomida xotiraning rivojlanishiga qanday hissa qo‘shilgani, asosiy xotira 
jarayonlarini tashkil etish: idrok etish, yodlash va saqlash

□	tafakkurni rivojlantirish: muammoli vaziyatlar yaratish, aqliy operatsiyani tashkil 
etuvchi topshiriqlardan foydalanish (taqqoslash, tahlil qilish, umumlashtirish, 
aniqlashtirish, tizimlashtirish, mavhumlashtirish, ijodiy fikrlashni rivojlantirish 
uchun sharoit yaratish)

□	materialni obrazli ko‘rsatish

□	materialni mazmunli idrok etishni tashkil etish texnikasi

4. Yangi mavzuni qay darajada 
mustahkamlay oldim?

□	tanlangan metod, mashq (masala, topshiriq)lar mavzudagi asosiy tushunchalarni 
o‘zlashtirishga yordam bergani

□	topshiriqlarni bajarishda o‘quvchilarga tabaqalashtirilgan yordam ko‘rsatilishi

□	ilg‘or o‘quvchilar uchun qo‘shimcha topshiriqlar berilishi

□	o‘zlashtirishi past o‘quvchilarga Fidbek uyuushtirish

□	mavzuni mustahkamlashda texnik vositalar, ko‘rgazmali qurollardan foydalanish 

5. Darsda o‘quvchilar faoliyatiga 
qay darajada e’tibor qaratdim?

□	o‘quvchilarning o‘z-o‘zini nazorat qilishi

□	kuzatildi

□	kuzatilmadi

□	mustaqil fikr yurita olish

□	shaxslararo munosabatlar madaniyati

□	o‘quvchilarning darsga qiziqishi:

□	yuqori

□	o‘rta

□	past

6. O‘quvchilar bilimini qanday 
baholadim?

□	shaffoflik, obyektivlik va mezon talablariga mos

□	bilimlarni baholashda:

□	kompyuter (dastur) imkoniyatidan foydalanildi

□	rag‘bat kartochkalaridan foydalanildi

□	o‘z pozitsiyasiga asoslandi

□	o‘quvchilarning o‘zaro baholashlari inobatga olindi

7. Uy vazifa berish va uning 
bajarilishini to‘g‘ri nazoratga 
olamanmi?

□	uy vazifasi va mustaqil ishlash topshiriqlari uchun ko‘rsatmalar, o‘quvchilarda 
ortiqcha yuklanishni oldini olish bo‘yicha tavsiyalar berilishi

□	hajmi, murakkablik jihatdan optimalligi

□	bajarilgan uy vazifasining sharhlanishi

□	topshiriqlarni bajarilishida dizaynga e’tibor

□	uyga vazifaning farqlanishi (differensiatsiyaning mavjudligi)

□	telegram gruppa yoki elektron pochta orqali uy vazifasi va topshiriqlar bajarilishini 
nazoratga olish

Belgilangan barcha vazifalarni 
to‘liq bajarishga muvaffaq 
bo‘ldimmi?

□	ha
□	yo‘q 
□	bilmadim...

Qancha muddatda yo‘l qo‘yilgan 
kamchiliklarni o‘rnini to‘ldirishim 
mumkin?

□	ko‘pi bilan bir oy muddatda
□	ko‘pi bilan bir xaftada
□	bugunoq

Umuman olganda kasbiy uslubiy 
mahorat darajamni qanday 
baholayman?

□	yuqori
□	o‘rta 
□	past

Faoliyatimni takomillashtirish 
istiqbollarini quyidagicha 
ifodalayman

_______________________________________________
_______________________________________________
_______________________________________________

Izoh: Ushbu tahlil varaqasi o‘qituvchining o‘z ustida ishlash papkasida saqlanadi. Zarur o‘rinlarda o‘quv yili oxiri va 
yangi o‘quv yili boshlanishiga qadar erishilgan yutuq va yo‘l qo‘yilgan kamchiliklar sarhisob qilinishida muhim asos 
vazifasini o‘taydi. Tahlil varaqasini yuritishda kerakli katakchaga belgi qo‘yiladi va belgilangan bandlar umumlashtirib, 
o‘z faoliyatiga tanqidiy, tahliliy xulosalar chiqariladi.

TAHLIL VA NATIJALAR
O‘qituvchining o‘z darsini tahlil qilishi bo‘yicha o‘tkazilgan kuzatuv va amaliy tahlillar natijalari bu faoliyat-

ning o‘qitish samaradorligiga bevosita ta’sir ko‘rsatishini tasdiqlaydi. Xususan, Andijon shahri va tumanlaridagi 
umumta’lim maktablarida faoliyat yuritayotgan 30 nafar o‘rta bo‘g‘in va yuqori sinf o‘qituvchilari ishtirokida o‘tka-
zilgan tajriba asosida dars tahlili varaqasidan foydalanish amaliyotga joriy etildi. Tadqiqot davomida o‘qituvchi-
larga “to‘liq” tahlil shakli asosida o‘z darslarini rejalashtirish va baholash tavsiya etildi hamda har bir bosqichda 
tahlil natijalari qayd etib borildi.

Tajribaviy faoliyat natijalariga ko‘ra, darsni tahlil qilish vositasidan muntazam foydalanadigan o‘qituvchi-
larda quyidagi ijobiy o‘zgarishlar kuzatildi:
•	 darsni rejalashtirishdagi mantiqiy izchillik va maqsadga yo‘naltirilganlik 85 % hollarda yaxshilandi;
•	 o‘quvchilarning faolligi, ya’ni mustaqil fikrlashi va darsdagi ishtirok darajasi 70 % gacha oshdi;
•	 baholashning adolatli va shaffof mezonlarga asoslanganligini ifodalovchi ko‘rsatkichlar 60 % dan 90 % 

gacha ko‘tarildi;
•	 darsdan so‘ng o‘tkazilgan o‘z-o‘zini baholash asosida o‘qituvchilarning kasbiy mahoratini rivojlantirishga 

qaratilgan individual strategiyalar ishlab chiqishga intilishi kuzatildi.
Bundan tashqari, tahlil varaqasidan foydalanilgan darslarda o‘quvchilar tomonidan topshiriqlarni bajarish 

sifati ortgani, ya’ni o‘quv materialining chuqurroq o‘zlashtirilgani holatlari 65 % dan 88 % gacha oshgani qayd 
etildi. Bunday ijobiy o‘zgarishlar pedagogik jarayonda o‘qituvchining ongli yondashuvi, didaktik vositalarni 
maqsadli tanlashi, shuningdek o‘quvchilarning psixologik holatini inobatga olgan holda darsni olib borishi bilan 
izohlanadi.

Monitoring jarayonida o‘qituvchilarning darsdan qoniqish darajasi ham tahlil qilindi. Tadqiqotda ishtirok 
etgan pedagoglarning 76 % i darsni tahlil qilish orqali o‘z faoliyatidagi kamchiliklarni aniqroq ko‘rganini va shu 
asosda takomillashtirish choralarini belgilaganini ma’lum qilgan. Bu holat o‘z-o‘zini tahlil qilish nafaqat nazariy, 
balki amaliy jihatdan ham o‘qituvchining kasbiy o‘sishiga xizmat qilishini ko‘rsatadi.

Yuqoridagi kuzatuv va statistik natijalar asosida xulosa qilish mumkinki, o‘qituvchining darsni tahlil qilishi 
ta’lim jarayonining sifatini oshirish, o‘quvchilar bilimini chuqurlashtirish hamda o‘qituvchining kasbiy rivojlan-
ishini rag‘batlantirishda muhim omil hisoblanadi.

O‘qituvchining o‘z darsini tahlil qilishi – bu nafaqat metodik refleksiya, balki kasbiy o‘sishning zarur 
bosqichidir. Natijalar bo‘limida keltirilgan empirik ma’lumotlar shuni ko‘rsatadiki, darslarni tizimli ravishda 
tahlil qilgan pedagoglar o‘z amaliy faoliyatida sezilarli ijobiy o‘zgarishlarga erishgan. Bu holat mavjud nazariy 
yondashuvlar bilan hamohang bo‘lib, zamonaviy pedagogika fanida reflektiv faoliyatning samaradorligi haqidagi 
ilmiy qarashlarni tasdiqlaydi  [8]. Jumladan, E.M. Abdullayeva o‘z tadqiqotida dars samaradorligini oshirishda 
o‘qituvchining o‘z faoliyatini ongli ravishda tahlil qilishi muhim determinantlardan biri ekanligini ta’kidlagan.

Dars tahlili vositasida o‘qituvchining o‘zini baholashi – ya’ni o‘z kuchli va zaif jihatlarini tan olishi, faoli-
yatga tanqidiy nigoh bilan yondashishi – pedagogik kompetensiyalarni rivojlantirish uchun mustahkam zamin 
yaratadi. Bu jarayonni “metakognitiv refleksiya” deb talqin qilish mumkin, chunki o‘qituvchi nafaqat amaliy 
jihatdan, balki bilimlarni qanday o‘zlashtirayotgani, qanday metodlarni qo‘llayotgani va ularning qaysi holatlarda 
samaradorlik ko‘rsatishini anglaydi [9]. Ushbu yondashuv psixologik-pedagogik nazariyalar doirasida konstruk-
tivistik tamoyillar bilan mos keladi. Ya’ni, o‘qituvchi o‘zi yaratgan ta’lim muhitini tahlil qilish orqali o‘quvchilarning 
bilim tizimini mustahkamlaydi.

Biroq darsni tahlil qilish amaliyoti barcha pedagoglar uchun birdek samarali kechmasligi mumkin. Tahlil 
varaqalaridan foydalanishda metodik savodxonlik darajasi, vaqt resurslari va psixologik tayyorgarlik kabi omillar 
muhim rol o‘ynaydi. Ba’zi hollarda o‘qituvchilar tomonidan o‘z-o‘zini baholash yuzaki, shablon asosida amalga 
oshirilishi mumkin. Bu esa reflektiv tahlilning mohiyatiga zid holatdir. Shuning uchun tahlil varaqasidan foyda-
lanishdan oldin pedagoglarga metodik ko‘nikmalar berilishi va tahlil mezonlari ustida ishlash zarurligi dolzarb 
masala bo‘lib qolmoqda.

Xalqaro tajriba ham darsni tahlil qilishga asoslangan yondashuvlarning samaradorligini tasdiqlamoqda. 
Masalan, Yaponiya va Finlyandiyada o‘qituvchilar darsdan so‘ng tahlil seminarlari (Lesson Study) orqali o‘z 
faoliyatini hamkasblar bilan birgalikda tahlil qiladi. Bunday yondashuv, bir tomondan, o‘z-o‘zini baholashga, 
ikkinchi tomondan esa tashqi fikrlar asosida amaliy o‘zgarishlar kiritishga xizmat qiladi [10]. Mazkur maqolada 
taqdim etilgan yondashuv ham ana shunday ilg‘or tajribalarni mahalliy ta’lim tizimiga moslashtirishga qaratilgan 
amaliy urinish sifatida qaraladi.

Xulosa qilib aytganda, o‘qituvchining darsni chuqur tahlil qilishi hamda tahlil natijalariga asoslangan tarzda 
o‘z pedagogik faoliyatini takomillashtirishga intilishi dars samaradorligining oshishiga, o‘quvchilarning bilim 
olish jarayonida faolligi va mustaqil fikrlash darajasining ortishiga olib keladi. Shu sababli, dars tahlilining to‘liq, 
muntazam va tizimli shaklda olib borilishi zamonaviy ta’lim tizimida ustuvor vazifalardan biri bo‘lishi lozim.

XULOSA VA TAKLIFLAR
Umuman olganda, har bir sog‘lom fikrlaydigan va hissiy jihatdan yetuk inson o‘z faoliyati hamda 

xatti-harakatlarini avtomatik ravishda tahlil qilib boradi. O‘z-o‘zini tahlil qilish rivojlanish, maqsadlarga erishish 
va hayot sifatini yaxshilash imkonini beradi. O‘qituvchi (pedagog) o‘z-o‘zini tahlil qilishi orqali o‘zini yaxshiroq 
tushunishga, fikr va his-tuyg‘ularini tartibga solishga, kuchli hamda zaif tomonlarini aniqlashga erishadi. Quyida 
ushbu yo‘nalishda ayrim xulosa va takliflar keltirib o‘tiladi:

O‘z-o‘ziga savollar berish. O‘z-o‘zini tahlil qilishning muhim jihatlaridan biri – o‘ylanishga, mulohaza yurit-
ishga undovchi savollar berishdir. Bu jarayon fikr va his-tuyg‘ularni jamlashga, shaxsiyatdagi yangi qirralarni 
kashf etishga xizmat qiladi.

Yutuq va kamchiliklarni obyektiv baholash. O‘z-o‘zini tahlil qilish jarayoni o‘z yutuq va kamchiliklarini 
haqqoniy baholashni o‘z ichiga olishi kerak. Muvaffaqiyatga erishishga ko‘mak beruvchi kuch va imkoniyatlarni 
aniqlash, shuningdek, xato hamda kamchiliklarni tan olishdan cho‘chimagan holda, boshqalarning fikr-mulo-
hazalarini ham hisobga olish lozim.

Harakat rejasini ishlab chiqish. Maqsadlarga erishish yoki mavjud holatni yaxshilash uchun qanday o‘zga
rishlar kiritilishi zarurligini oldindan rejalashtirish kerak. Harakatlar rejasining mavjudligi – maqsadni aniq shakl
lantirish va unga bosqichma-bosqich erishishga xizmat qiladi.

Reflektiv kompetensiyalarni shakllantirish. O‘z darslarini tahlil qilgan o‘qituvchilarda reflektiv fikrlash, ya’ni 
o‘z faoliyatiga tanqidiy va tahliliy yondashish ko‘nikmalari shakllanadi. Bu holat nafaqat dars jarayonini tako-
millashtirish, balki kasbiy o‘sish strategiyalarini belgilashda ham muhim ahamiyat kasb etadi. O‘qituvchi o‘z 
harakatlari, qaror qabul qilish jarayoni va metodik yondashuvlarini izchil tahlil qilgan holda ta’lim sifatini yangi 
bosqichga olib chiqadi.

Samarali pedagogik muhit yaratish. Darsni tizimli tahlil qilish o‘qituvchi va o‘quvchi o‘rtasida ochiq, ishonch
li va hamkorlikka asoslangan ta’lim muhitini shakllantiradi. O‘qituvchining o‘z faoliyatiga nisbatan mas’uliyatli 
yondashuvi o‘quvchilarning bilim olishga bo‘lgan motivatsiyasini oshiradi. Natijada dars jarayoni nafaqat bilim 
uzatish vositasi, balki shaxsiy va ijtimoiy kompetensiyalarni rivojlantirish maydoniga aylanadi.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

13.00.00

13.00.01

13.00.02

13.00.03

13.00.04

13.00.05

13.00.06

13.00.07

13.00.08

13.00.09

07.00.00

19.00.00

01.00.00

02.00.00

03.00.00

09.00.00

10.00.00

11.00.00

